Вячеслав Гайзер ветліс Сыктыв районын Куниб сиктса психологическӧй интернатӧ
Республикаса юрнуӧдысь тӧдмасис, кыдзи олӧны пациентъяс, видзӧдліс социально-трудӧвӧй реабилитация юкӧн, пыраліс занятиеяс вылӧ да вермытӧмъясӧс медицина боксянь реабилитируйтӧм вылӧ жыръясӧ, а сідзжӧ тӧдмасис, кыдзи мунӧ дасьтысьӧмыс интернатлысь коймӧд узьлан корпус стрӧитӧм кежлӧ. 70 места вылӧ выль корпус планируйтӧны стрӧитны канму-асшӧр партнёрство тшӧт весьтӧ.

Кыдзи висьталіс интернатса директор Ирина Александровна, талун интернатын олӧ 318 морт. Налы отсасьӧны 193 морт, 140-ысь унджыкыс на пиысь — медработникъяс. Уджсӧ тырвыйӧ котыртӧма став коланаторнас, сы лыдын медикаментъясӧн да медицина оборудованиеӧн. Учреждениеын нуӧдӧны пациентъяслы терапия, сы лыдын уджалӧмӧн — интернат мутасын эм подсобнӧй овмӧс, мый отсӧгӧн организация вермӧ асьсӧ мыйтакӧ могмӧдны сёян-юанӧн.

 И. Александрова юӧртіс республикаса Юралысьлы, кыдзи мунӧ дасьтысьӧмыс выль корпус кежлӧ. Шӧр мытшӧдыс сыын, мый ӧнія канализационнӧй коммуникацияясыс абу дасьӧсь выль корпус стрӧитӧм кежлӧ. Социальнӧй учреждениеса директорлӧн кывъяс серти, инженернӧй коммуникацияяс стрӧитӧм кузя уджъяссӧ помалісны нин кык во сайын, но, вӧлӧмкӧ, найӧс вӧчӧмаӧсь технологияяс торкӧмӧн да талун наӧн вӧдитчыны оз позь.

 «Заводитны выль корпус стрӧитны тӧдӧмӧн, мый инженернӧй коммуникацияяс абу дасьӧсь — лышкыдлун. Канализационнӧй коммуникацияяс вылӧ вӧлі сетӧма нин ӧкмыс миллион шайт, ӧні найӧс выльысь вӧчӧм вылӧ колӧ нӧшта квайт. Менам юалӧм — коді примитіс тайӧ объектсӧ да коді бергӧдас стрӧитчӧм вылӧ видзӧм сьӧмсӧ?»- шыӧдчис встреча вылын участвуйтысьяс дорӧ Вячеслав Гайзер.

Республикаса Юралысь тшӧктіс матысса кадӧ чукӧртны сӧвещание объект стрӧитӧмын участвуйтысь став ведомствокӧд да пӧдрадчиккӧд: «Юалӧмыс зэв сьӧкыд. Колӧ, медводз, тырвыйӧ ставсӧ видлавны, коді кикурӧда уджаліс да ас кадӧ эз висьтав объект стрӧитӧмын торкалӧмъяс йылысь, а сідзкӧ — воштіс кадсӧ. А мӧд-кӧ — мый колӧ вӧчны сы могысь, медым уна сьӧм воштытӧг позис коммуникацияяссӧ дасьтыны коланаӧдз выль корпус стрӧитан кад кежлӧ», - кывкӧрталіс Вячеслав Гайзер.
